
Mövcud dünya 
sistemi hazırda 
ciddi böhranla üz-

üzədir. Ənənəvi beynəlxalq 
təşkilatlar və təsisatlar 
beynəlxalq ictimaiyyətin 
üzləşdiyi təhlükəsizlik və 
humanitar problemləri 
həll etmək iqtidarında 
deyillər. Hazırda dünyada 
60-dan artıq münaqişə 
ocağı mövcuddur. Qəzzada 
baş verən son hadisələr, 
dörd ildən artıqdır davam 
edən Rusiya-Ukrayna 
müharibəsi güc amilinin ön 
plana çıxdığını, beynəlxalq 
mexanizmlərin iflasını bir 
daha təsdiqləyir. Dünyanın 
ən böyük beynəlxalq təşkilatı 
olan BMT mövcud çağırışlar 
fonunda çarəsiz qalıb. 
Təşkilatın Nizamnaməsində 
təsbit olunmuş beynəlxalq 
sülhün qorunması, 
münaqişələrin dinc yolla 
həlli və dövlətlərin suveren 
bərabərliyi prinsipləri ilə 
bağlı qəbul edilmiş qərarların 
illərlə kağız üzərində qalması, 
müxtəlif zaman kəsiyində 
bəzi dairələr tərəfindən 
özlərinin maraqlarına uyğun 
sui-istifadə edilməsi də bir 
faktdır. Hansı ki, 30 ildən 
artıq işğal dövrü yaşamış, 
suverenliyi, ərazi bütövlüyü 
kobud şəkildə pozulmuş 
Azərbaycan bunu əyani 
olaraq görüb və yaşayıb. 

TRAMP İLHAM ƏLIYEVƏ 
TƏŞƏKKÜR ETDI

Belə bir reallıq 
fonunda Donald Tramp 
Administrasiyası tərəfindən 
alternativ sülh mexanizmi 
kimi Sülh Şurası təşəbbüsü 
irəli sürülüb. Onun ilk 
iclası Vaşinqtonda keçirilib. 
Prezident İlham Əliyev 
də Ağ Ev rəhbərinin 
dəvəti ilə bu iclasda 
iştirak edib. Bu sammit 
bir daha Azərbaycanın 
artan beynəlxalq 
nüfuzunun və qlobal sülhə 
töhfəsinin göstəricisi 
kimi dəyərləndirilə bilər. 
Prezident İlham Əliyevin 
istər bölgəmizdə, istərsə də 
dünyada beynəlxalq hüquqa 
əsaslanan sülh dinamikasının 
inkişafında qətiyyətli iradəsi 
dünyanın ən güclü dövlətinin 
Prezidenti Donald Tramp 
tərəfindən də etiraf olunur.   

İclasda çıxışı zamanı 
Donald Tramp prezidentliyi 
dövründə səkkiz münaqişəyə 
son qoyduğunu bildirib. 

Onun sözlərinə görə, iki 
çox vacib ölkə arasında sülh 
əldə edib və bunu heç vaxt 
unutmayacaq. ABŞ Prezidenti 
Azərbaycan və Ermənistan 
liderlərinə regionda yaranan 
sülhə görə təşəkkür edərək 
deyib: “Bilirsiniz, müharibə 
edəndə onun xərcləri sülhün 
dəyərindən 100 qat artıq olur. 
Orada sonda əyləşən cənabı 
(Prezident İlham Əliyevi - 
red.) görürük. O gülümsəyir. 
Otuz il mübarizədən sonra 
bu, aydın oldu, elə deyilmi? 
Otuz il müharibə gedib və 
biz onun öhdəsindən gəldik. 
Sizə çox minnətdaram, əla iş 
gördünüz”. 

“ETDIKLƏRINIZ 
INANILMAZDIR”

Azərbaycanın ali 
rəhbərliyinin mövcud 
kataklizmlər fonunda sülh 
gündəliyi ilə bağlı yaratdığı 
model bir çox münaqişələrin 
həllində nümunə göstərilir. 
Hərbi qarşıdurmadan 
dərhal sonra başlayan sülh 
prosesi çox qısa zaman 
kəsiyində özünün müsbət 
nəticələrini verməyə başladı. 
Azərbaycanın Sülh Şurası 
çərçivəsində önə çıxmasının 
əsas səbəblərindən biri də 
məhz budur. 

Trampın ardınca bu reallıq 
ABŞ-nin Vitse-prezidenti 
Cey. Di. Vens tərəfindən 
də etiraf olunub. O, Sülh 
Şurasının ilk iclasında Cənubi 
Qafqazda sülhün əldə 
edilməsi istiqamətindəki 
səylərinə görə Azərbaycan 
Prezidenti İlham Əliyevə və 
Ermənistanın Baş naziri Nikol 
Paşinyana təşəkkür edib. 
“Etdikləriniz inanılmazdır. 
Burada toplaşan bütün 
liderlərə, gələcəyə və sülhə 
investisiya qoyan hər kəsə 
minnətdarıq. Azərbaycan 
Prezidentini və Ermənistanın 
Baş nazirini xüsusilə qeyd 
etmək istəyirəm, onlarla 
keçən həftə görüşmüşdüm. 
Bunu mümkün etdiyiniz 
üçün və gerçək liderliyin 
nəyə nail ola biləcəyini 
nümayiş etdirdiyiniz üçün 
sizə təşəkkür edirəm”, - Vens 
qeyd edib.

GÜNDƏM

Fevralın 19-da Vaşinqtonda Sülh  
Şurasının ilk iclası keçirilib. Prezident 
İlham Əliyev ABŞ Prezidenti Donald 

Trampın dəvəti ilə iclasda iştirak edib. 

İLHAM ƏLIYEV NIKOL PAŞINYANLA AYAQÜSTÜ SÖHBƏT EDIB 

AZƏRBAYCAN SÜLH ŞURASININ MƏQSƏD VƏ MƏRAMLARINI DƏSTƏKLƏYIR

İclasın keçirildiyi Vaşinqton 
yenidən Azərbaycan və 
Ermənistan liderlərinin sülh 
gündəliyi ilə bağlı qısa da olsa 
müzakirə aparmasına şahidlik 
edib. Prezident İlham Əliyev 
fevralın 19-da Ermənistanın 
Baş naziri Nikol Paşinyanla 
ayaqüstü söhbət edib. Söhbət 
zamanı iki ölkə arasındakı sülh 
prosesinin gedişatı müzakirə 
olunub.

Bu müzakirə fonunda 
Azərbaycan Prezidentinin 
köməkçisi - Prezident 
Administrasiyasının xarici 
siyasət məsələləri şöbəsinin 
müdiri Hikmət Hacıyevin “X” 
sosial şəbəkəsindəki paylaşımı 
da diqqət çəkir. 

“SÜLH sözünün böyük 
baş hərflərlə yazıldığı fonda 
Azərbaycan Prezidenti və 
Ermənistanın Baş naziri əl 

sıxır. Təsadüf kimi görünə 
bilən bu an dərin simvolik 
məna daşıyır. Azərbaycan 
Prezidenti İlham Əliyev 
qurucu üzv dövlət kimi Sülh 
Şurasının təsis iclasında iştirak 
edir. Sülh Şurasının Təsisçi 
Sədri kimi Prezident Donald 
Tramp bir daha Azərbaycan-
Ermənistan sülh gündəliyini 
vurğuladı”, - paylaşımda qeyd 
olunub.

Qeyd edək ki, Tramp Sülh 
Şurasının ilk iclasından 
sonra yekun qətnaməni 
imzalayıb. Yekdilliklə qəbul 
edilən qətnamə Şuranın 
işinə rəhbərlik edəcək 
maliyyə bütövlüyü və şəffaflıq 
prinsiplərini müəyyən edir. 
Prezident Tramp, sədr 
kimi, Şuranın kvorumunun 
iştirakı ilə qətnaməni 
imzalayıb. “İnanıram ki, 
bu, karyeramızda bəlkə də 
ən vacib günlərdən biridir. 

Biz Qəzzada nizam-intizam 
yaradacağıq, onu uğurlu, 
dinc və təhlükəsiz edəcəyik”, 
- Tramp görüşün sonunda 
deyib.

Azərbaycan Prezidentinin 
köməkçisi Hikmət Hacıyev 
“X” sosial şəbəkəsindəki 
paylaşımında ölkəmizin bu 
proseslə bağlı mövqeyini 
açıqlayıb. Onun sözlərinə 
görə, Azərbaycan təsisçi üzv 
dövlət kimi Sülh Şurasının 
məqsəd və məramlarını 

dəstəkləyir. Gələcəkdə 
Azərbaycan tərəfindən Sülh 
Şurası vasitəsilə Qəzzada 
sərmayə layihələrində iştirak 
nəzərdən keçirilə bilər. 
“Amma bir məsələyə aydınlıq 
gətirmək istərdik. Belə ki, Sülh 
Şurasının bugünkü iclasında 
səsləndirilən 7 milyard ABŞ 
dolları məbləğində Qəzzaya 
dair maliyyə layihəsində 
Azərbaycanın iştirakı nəzərdə 
tutulmur”, - paylaşımda qeyd 
olunub.

